
 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

Datblygiad Proffesiynol ar gyfer y CLLP 
 

3. Rhyfeddodau Ffilmiau Di-eiriau 

Dyma'r drydedd sesiwn yn ein pecyn Datblygiad Proffesiynol. Yn y sesiwn hon 
byddwn yn archwilio byd rhyfeddol y ffilm di-eiriau! Bydd y sesiwn yn defnyddio un 
o'r ffilmiau rydyn ni wedi'u cynnwys yn llyfrgell DIALLS - bydd yn eich helpu chi i 
feddwl sut gallwn ni gefnogi plant i wneud synnwyr o ffilm a gwneud y gorau o'r 
trafodaethau sy'n codi o'r deunyddiau DIALLS. Bydd y nodiadau yn eich helpu i 
gynllunio'ch gwersi DIALLS gan ddefnyddio'r ffilmiau yn y CLLP. Cofiwch, byddai 
edrych ar bob un yn fanwl fel hyn yn cymryd amser hir, ond mae'n bwysig meddwl 
am yr hyn sy'n bosibl wrth wneud synnwyr o ffilm a'i holl nodweddion aml-ddull. 

Mae'r CCLP (Y Ganolfan Llythrennedd mewn Addysg Gynradd) wedi gweithio gyda 
DIALLS i lunio'r gweithdy hwn. Daw llawer o'r syniadau yn y sesiwn hon o'u gwaith ar 
Rym Darllen. 

Mae ffilm yn darparu man cychwyn a fydd yn ennyn brwdfrydedd a diddordeb y 
mwyafrif o blant. Bydd plant iau, nad ydynt eto'n teimlo'n hyderus yn trafod testun 
ysgrifenedig, yn teimlo y gallant gyfrannu, a chyfrannu'n effeithiol, wrth drafod ac 
archwilio ffilm a delweddau gweledol. Yn yr un modd ag y mae llawer o blant yn ein 
synnu â'u mewnwelediad wrth archwilio darluniau mewn, er enghraifft, llyfrau 
lluniau di-eiriau, gall plant sydd â chyfoeth o wahanol brofiadau llenyddol deimlo'n 
hyderus wrth ddadansoddi a thrafod y ddelwedd symudol. 

Mae gwneuthurwyr ffilm medrus yn defnyddio amrywiaeth o offer i gyfleu 
ystyr. Bydd pob dewis yn fwriadol wrth ymestyn ystyr mewn perthynas â'r 
stori. Bydd rhoi ymwybyddiaeth i blant o rai o'r derminoleg allweddol ar gyfer 
dadansoddi ffilm yn yr ystafell ddosbarth yn eu helpu i fynegi eu syniadau a'u 
barn yn well wrth drafod. 

 
Fe wnaeth Starting Stories, adnodd ysgol yn y DU a ddarparwyd gan Sefydliad Ffilm 
Prydain, grynhoi chwech o'r prif elfennau sy'n gweithio gyda'i gilydd er mwyn 
cynhyrchu stori ar ffilm. Aeth ymlaen i archwilio'r ffyrdd y gallai pob un o'r agweddau 
hyn gael eu trafod a'u hymchwilio gan hyd yn oed ein disgyblion ieuengaf gan felly 
ddod yn rhan o'r iaith ar gyfer trafodaethau am ffilm. 

Yr elfennau hyn yw STORI, GOSODIAD, CYMERIAD, SAIN, LLIW a CAMERA. 
 

Mae'r cwestiynau ar y sleidiau canlynol, wedi'u haddasu o'r gwaith hwn gan y BFI, yn 
caniatáu inni feddwl yn ddyfnach am bob un o'r chwe elfen hyn - mewn perthynas â 
ffilm o Lyfrgell DIALLS - The Grand Migration. 

Mae'n debygol, i ddechrau, y bydd plant yn teimlo'n fwyaf cyfforddus yn trafod yr 
elfennau o'r ffilm sydd fwyaf cyfarwydd iddynt o ffurfiau naratif eraill a drafodir yn yr 
ystafell ddosbarth: a’r amlycaf o’r rhain yw’r stori sy'n cael ei hadrodd. 
Bydd y cwestiynau hyn yn helpu plant i fynd i mewn i'r stori. 
Efallai yr hoffech chi gael saib yn y fideo i roi amser i'ch hun fyfyrio ar y cwestiynau 

Yn seiliedig ar yr hyn rydyn ni'n ei weld a'r hyn rydyn ni'n ei glywed - y sefyllfa, y 
cymeriad, a'r stori 
- gallwn ystyried ble mae'r ddrama’n digwydd ac effaith hynny ar ein dehongliad a'n 
dealltwriaeth o'r stori ac unrhyw themâu posib. 
Meddyliwch sut y bydd y cwestiynau hyn yn helpu i gefnogi dealltwriaeth 

Bydd y mwyafrif o straeon wedi'u ffilmio yn cynnwys prif gymeriad neu efallai gast o 
gymeriadau. Gallwn archwilio'r cymeriad hwn yr un ffordd ag y byddem yn ei wneud 
mewn stori a adroddir ar ffurf ysgrifenedig. Beth ydyn ni'n ei ddarganfod am y 
cymeriad yn seiliedig ar yr hyn rydyn ni'n ei weld, yr hyn rydyn ni'n ei glywed a'r hyn 
sy’n cael ei ddweud wrthym? Sut mae ymddygiad y cymeriad yn ein hysbysu o'u 
hemosiynau a'u meddwl ac i'r gwrthwyneb? 

Wrth ganolbwyntio ar y trac sain, mae pedair cydran a allai lywio ac effeithio ar ein 
dehongliad o ddigwyddiadau, naws a genre y ffilm: y gerddoriaeth, yr effeithiau sain, 
y ddeialog neu'r llais, ac, yn olaf, y defnydd o dawelwch. Wrth gwrs, yn ffilmiau di-
eiriau DIALLS nid oes deialog - ond mae'r traciau sain yn rhoi llawer o gliwiau pwysig 
ar gyfer gwneud synnwyr. 

 

Yn y ffilm rydych chi ar fin ei gweld, pa un o'r pedair elfen hyn gafodd yr effaith 
fwyaf ar eich mwynhad neu'ch dehongliad o'r ffilm? 

Mae goleuadau a lliw yn creu awyrgylch ar y sgrin yn gyflym. Os yw'n dywyll ac yn 
gysgodol, efallai y byddai’n gwneud i ni deimlo'n anesmwyth, fel mewn ffilm gyffro. Os 
yw'r goleuadau'n llachar, rydyn ni'n teimlo'n hapus ac yn hyderus, fel mewn ffilm 
gomedi neu deulu. 

 
Gall y gwneuthurwr ffilm ddefnyddio goleuadau i dynnu ein sylw at berson neu 
wrthrych…. Neu, yn yr un modd, i'w cuddio. 

 
Pan fyddwch chi'n gwylio'r ffilm, meddyliwch am y lliwiau mwyaf amlwg ynddi. Sut 
oedd y lliwiau yn gwneud i chi deimlo? Beth wnaethon nhw eich atgoffa ohono? 

Mae pob elfen o ddelwedd weledol yn gallu bod ag ystyr, felly gellir ‘darllen’ y 
saethiadau mewn ffilm fel testunau eraill.  Mae dehongliad personol yn bwysig, yn 
unigryw ac yn cael ei werthfawrogi, ond gallai'r holl elfennau a drafodwyd hyd yn hyn 
lywio'r dehongliad hwnnw gan gynnwys lleoliad, ongl a symudiad y camera. 
Wrth i chi wylio'r ffilm meddyliwch am onglau'r camera 

Gadewch i ni adolygu'n fyr rai o'r prif fathau o saethiadau y gallem ddod o hyd iddynt mewn 
ffilm fyw neu ffilm wedi'i hanimeiddio. 
Yn aml yn cael ei gynnwys ar ddechrau golygfa, gall y saethiad sefydlu - neu'r saethiad 
llydan - helpu i greu awyrgylch. Gall roi awgrym o beth sydd i ddod ac mae'n nodi ble 
(ac weithiau pryd) mae'r olygfa'n digwydd. 
• Faint o'r cymeriad neu'r gwrthrych allwch chi ei weld yn y saethiad? 
• Y Saethiad canolig neu’r saethiad ¾, - fel rheol yn dangos y gwrthrych o'r 

pengliniau i fyny. Mae’n caniatáu i'r gwyliwr weld yr amgylchedd cefndirol ac 
ystumiau'r cymeriad, wrth barhau i fod yn ddigon agos i gipio ei emosiynau. 

• Mae'r saethiad Agos iawn yn dangos pen/wyneb y gwrthrych sy'n dangos eu 
hymatebion a'u hemosiynau i ni heb i’r cefndir fod yn tynnu sylw 

• Mae'r Saethiad Safbwynt yn siarad drosto'i hun - mae'n dangos safbwynt y 
gwrthrych i ni, ac yn caniatáu i ni edrych ar y byd o'u persbectif - gallwn gael 
gwell syniad o'r hyn sy'n bwysig iddyn nhw neu weld rhywbeth maen nhw wedi 
sylwi arno ... 

 

Saethiadau eraill y byddech chi'n sylwi arnyn nhw yw 
• Saethiad agos iawn sydd mor agos fel mai dim ond un manylyn penodol y gellir 

ei weld. Gall ddangos manylion pwysig neu ganiatáu i'r gwyliwr brofi eithafion 
emosiynau cymeriad 

• Gall golygfa trem aderyn neu Saethiad Oddi Uchod wneud i'r 
gwrthrych edrych yn fregus neu’n ddi-rym, ond mae 

• Gall Saethiad Oddi Isod neu olygfa trem mwydyn roi'r argraff bod y gwrthrych 
mewn rhyw ffordd yn bwerus, yn arwrol neu hyd yn oed yn beryglus. 

• Ac mae Saethiad dros yr ysgwydd yn cael ei gymryd o'r tu ôl i ysgwydd 
cymeriad arall ac fel rheol mae'n fframio'r gwrthrych mewn saethiad canolig 
neu agos. Fe'i defnyddir fel arfer mewn golygfeydd deialog ac mae'n helpu i 
sefydlu pa gymeriadau sy'n siarad â'i gilydd. 

Iawn - mae'n bryd i fi dawelu ac i chi wylio ein ffilm sampl. Dilynwch y ddolen ar y 
sleid i wylio'r ffilm (mae'r ddolen yn nodiada’ru sesiwn hefyd). Dylai'r ddolen fynd â 
chi i The Grand Migration ar Vimeo. Rwy'n awgrymu eich bod chi'n cael saib am 
ychydig er mwyn i chi wylio'r ffilm. Mae tua 6 munud o hyd 

 

https://bit.ly/DIALLSPD 
 
 

Wrth i chi wylio'r ffilm am y tro cyntaf, cofiwch rai o’r cwestiynau rydyn ni eisoes 
wedi'u trafod. 

Mae ffrâm Dywedwch Wrthyf Aidan Chamber yn offeryn defnyddiol i gasglu’r 
ddealltwriaeth gychwynnol (ac i egluro unrhyw rannau lle nad oedd y plant yn deall y 
stori) 

 

Yn bennaf, ar hyn o bryd, rydym yn chwilio am ymatebion personol i'r ffilm. Rydyn ni 
am ddangos ein bod ni'n gwerthfawrogi'r hyn mae plant yn ei hoffi ac nad ydyn nhw'n 
ei hoffi am y ffilm, pa batrymau neu bosau y gallen nhw fod wedi'u gweld. 

Yn ogystal â'r Fframwaith Dywedwch Wrthyf, efallai y byddwch chi'n defnyddio 
awgrymiadau pellach i ysgogi trafodaeth plant ynghylch elfennau o'r ffilm yn 
gyffredinol, cyn dychwelyd at eiliadau penodol, dethol o'r ffilm. Mae awgrymiadau 
CLLP yn cynnwys cwestiynau a fydd yn cyfeirio’r drafodaeth tuag at themâu 
diwylliannol DIALLS - yn gyntaf trwy edrych ar ystyron a negeseuon y ffilmiau 

 

Efallai eich bod am ddychwelyd at ddilyniannau byr neu at sgrinluniau y gellir eu 
harchwilio a'u hymchwilio'n arafach - yn union fel y byddech chi'n pori dros 
dudalen ddwbl o lyfr lluniau. Gallai'r rhain fod yn eiliadau rydych chi wedi'u dewis 
a'u paratoi ymlaen llaw yn ogystal ag eiliadau yr oedd plant yn eu hystyried yn 
fwyaf arwyddocaol neu'n ddryslyd neu'n ddiddorol. 



15  

 
 
 

 

 
 

Dyma sgrinlun o saethiad sefydlu’r ffilm. 
Roedd yn rhaid i'r gwneuthurwr ffilm - ac yn yr achos hwn yr un person oedd yn 
cyflawni rolau'r cyfarwyddwr, yr animeiddiwr a'r ysgrifennwr sgrin - benderfynu 
beth roedden nhw am i'r gynulleidfa ei weld wrth i'r ffilm ddechrau. Pam ydych chi'n 
meddwl eu bod nhw ddewis y saethiad hwn? 
• Beth allai'r saethiad hwn ei ddweud wrthym am y stori neu'r lleoliad? 
• Ble ydych chi'n meddwl y gallai hyn fod? Beth sy'n gwneud i chi feddwl hynny? 
• Beth mae'r lliwiau a'r siapiau yn ei ddweud wrthych chi am y lle hwn? 
• Sut ydych chi'n meddwl y cafodd y ddelwedd hon ei chreu? Pa ddefnyddiau a 

ddefnyddiwyd? Sut allwch chi ddweud? 

• Ble mae'r persbectif yn eich gosod chi fel gwyliwr? 
• Pam ydych chi'n meddwl bod cymaint o le gwag o amgylch y goeden? Sut mae 

maint y goeden yn gwneud i chi deimlo? 

• Sut mae'r ddelwedd yn gwneud ichi deimlo? Beth allai gyfrannu at y teimlad hwnnw? 

Fe allech chi ail-wylio dechrau'r ffilm i ofyn: 
• Beth yw ein hargraffiadau cychwynnol am y prif gymeriad? 

• Sut maen nhw'n ymddwyn neu'n ymateb? 

• Beth allwn ni ei ddweud o'u mynegiant wyneb ac iaith y corff? 
• Sut ydych chi'n meddwl maen nhw'n teimlo? Sut ydyn ni'n gwybod? 
• Beth allen nhw fod yn meddwl / gobeithio / eisiau? Sut ydyn ni'n gwybod hyn? 

A drafodwyd unrhyw elfennau yn gynharach sy'n llywio ein darlleniad o'r cymeriad - 
gosodiad, sain, lliw, camera? 

Yn ogystal â saethiadau sengl o'r ffilm, mae'n bosib archwilio nifer o saethiadau dilyniannol sy'n cynrychioli 
golygfa fer, wedi'i thorri’n ddarnau. Gallwn ddefnyddio hyn i gefnogi ein dealltwriaeth o sut mae ystyr wedi'i 
greu trwy'r ddelwedd symudol. 

Dewiswch a chwaraewch ddilyniant byr o'r ffilm. Bob tro mae'r saethiad camera yn torri i saethiad newydd, 
cymerwch saib thynnwch sgrinlun o’r eiliad honno. Cyn hir, bydd gennych gyfres o saethiadau sy'n crynhoi'r olygfa 
a ddewiswyd o'r ffilm. Sut mae trefn y saethiadau’n creu'r ystyr? Edrychwch ar y gyfres o saethiadau rydw i wedi'u 
dewis o'r ffilm: 

• A yw'r camera'n symud o fewn yr un saethiad neu a yw'r camera'n statig? Pryd mae'n symud? Pam ydych 
chi'n meddwl ei fod yn gwneud hynny? Beth allai hynny ei nodi? 

• Pam ydych chi'n meddwl bod y saethiad wedi'i gyfansoddi fel hyn? A ellid fod wedi ei wneud yn wahanol? Pa 
effaith fyddai hynny wedi'i chael? 

• Pam ydych chi'n meddwl bod yr aderyn yn glanio ar y cwch? Sut y gallai deimlo? Beth mae eisiau? Sut ydych chi’n 
gwybod? 

• Pwy yw'r person yn y cwch?  Beth ydyn ni'n ei wybod amdanyn nhw? Sut ydych chi'n teimlo am y cymeriad 
fel gwyliwr? Beth sy'n gwneud i chi deimlo felly? 

• Pe byddech chi eisiau dangos yr un digwyddiad gyda llai o saethiadau, beth fyddech chi'n ei ddileu? Pam? 
• Sut wnaeth yr olygfa i chi deimlo? A allech chi ei newid i ysgogi gwahanol deimladau posibl yn y gwyliwr? 
• Pa rôl mae sain yn ei chwarae yn y rhan hon o'r ffilm? Pam ydych chi'n meddwl bod y gwneuthurwr ffilm 

wedi dewis peidio â chynnwys unrhyw gerddoriaeth yn yr olygfa fer hon? 
• A oes unrhyw eiliadau pan ydym yn gweld pethau o safbwynt cymeriad? Sut ydyn ni'n gwybod? 

Os yw plant yn datblygu dealltwriaeth o sut mae golygfeydd yn cael eu rhoi at ei gilydd gan ddefnyddio cyfres 
o ddewisiadau o saethiadau fel hyn, byddant yn gallu defnyddio'r hyn maen nhw wedi'i ddysgu i lunio bwrdd 
stori a ffilmio eu ffilmiau byr eu hunain - p'un a ydyn nhw'n rhai bywiog, yn animeiddiedig, wedi'u rhaglennu 
neu'n stop-symudiad. Fel ag y mae awdur yn dewis ei eiriau, ymadroddion a brawddegau yn ofalus, fel ag y 
mae'r awdur yn ystyried dilyniant, effaith, emosiwn, cyflymder , cydlyniant a hylifedd paragraff effeithiol ... 
mae'r gwneuthurwr ffilm yn dewis ei saethiadau am yr un peth pwrpas. Fel ag y mae darllen ac ysgrifennu yn 
ategu ei gilydd yn yr ystafell ddosbarth, gellir trosglwyddo'r sgiliau a ddatblygwyd o ddarllen ffilm i waith y 
disgybl mewn tasgau llythrennedd mwy traddodiadol. 

Er mwyn cefnogi plant i ganolbwyntio ar yr effaith a wneir gan y sain, ceisiwch wahanu’r sain 
o'r ffilm. 
Gallai plant wylio golygfa heb unrhyw sain - sut mae ein hargraff neu ymateb yn cael ei 
newid pan fydd y gerddoriaeth neu'r effeithiau sain yn cael eu dileu? 
Gellid chwarae cerddoriaeth wahanol yn lle - A yw hynny'n newid ein hymateb? Os felly, 
sut? 

 

Gellid diffodd y sgrin, fel ein bod yn gwrando ar y gerddoriaeth heb allu gweld y 
delweddau. 
Sut mae'r gerddoriaeth yn gwneud i ni deimlo nawr? A yw'r cyfuniad o synau yn eich 
helpu chi i 
weld y digwyddiadau, y gweithredoedd, y lleoliad? 

 

Os nad yw'r plant wedi gweld ffilm fer eto, gellir eu cyflwyno iddi trwy'r trac sain yn 
unig. Beth yw eu hargraffiadau? Pa genre o stori maen nhw'n meddwl y gallai fod? 
Ydy'r gerddoriaeth yn awgrymu drama, rhamant, actio bywiog, comedi, trasiedi? 
Beth maen nhw'n meddwl allai ddigwydd? 

Weithiau mae gwneuthurwyr ffilm yn chwarae gyda’n disgwyliadau. A gall hyn gael 
effaith arnom ni fel gwyliwr 

Tua diwedd The Grand Migration, rydyn ni’n teimlo mor ddryslyd â'r aderyn, wrth iddo 
hedfan trwy'r storm. 

 
Mae ychydig saethiadau olaf y ffilm yn dangos bod ein haderyn wedi ymuno eto 
gyda’r haid wrth iddynt barhau ar eu taith - ond arhoswch funud - pam fod y diferyn 
hwnnw o law yn cwympo ‘tuag i fyny’? Wrth i’r saethiad ehangu rydym yn sylweddoli 
bod y gwneuthurwr ffilm wedi bod yn chwarae gyda ni - nid yn unig y mae’r byd yn 
cael ei droi wyneb i waered, ond mae’r goeden honno’n edrych yn gyfarwydd iawn…. 

Cyn myfyrio ar y ffilm yn gyffredinol, rhannwch eich meddyliau am sut y daeth y 
stori i ben…. 
• Sut oeddech chi'n teimlo am y diwedd? 

• Oeddech chi wedi rhagweld hyn? 

• Oeddech chi'n falch neu'n fodlon â'r diweddglo hwn? Pam/pam lai? 

Efallai y bydd gan blant hyd yn oed rai sylwadau am y dilyniant credydau anarferol… 

Mae’r gwersi DIALLS ar gyfer pob grŵp oedran, cynradd ac uwchradd, yn 
canolbwyntio ar drafodaethau am themâu diwylliannol ynghylch cyfrifoldeb 
cymdeithasol a chyd-fyw, ac yn defnyddio'r ffilmiau fel ysgogiadau ar gyfer y rhain, 
ond fe allech chi wylio'r ffilmiau sawl gwaith i archwilio ystyron dyfnach trwy dynnu 
sylw at fodd y ffilm. 

 
Gobeithio eich bod wedi mwynhau'r sesiwn hon. Beth am archwilio rhai o'r ffilmiau sy'n 
rhan o'r CLLP ar gyfer eich grŵp oedran. Pa rannau o'r ffilm y byddwch chi'n tynnu eu sylw 
atynt?  Gwnewch nodyn o amseriad golygfeydd allweddol y byddech chi efallai eisiau 
dychwelyd atynt. 

 
Mae trafodaethau am y ffilm yn cael eu cyfoethogi’n fawr os yw plant yn gallu 
defnyddio iaith ffilm i ddisgrifio eiliadau allweddol  

Dyna ddiwedd ein datblygiad proffesiynol ar gyfer DIALLS. Mae'r holl adnoddau sydd 
eu hangen arnoch i roi'r CLLP ar waith ar y wefan ac mae'r ffilmiau wedi'u trwyddedu 
i’w ffrydio tan Ebrill 2026. Peidiwch ag anghofio archwilio'r ffilmiau a'r awgrymiadau 
trafod ychwanegol yn ein llyfrgell fel y gallwch ymestyn eich gwersi y tu hwnt i’r 
sesiynau CLLP craidd. Rydyn ni'n gobeithio eich bod chi'n mwynhau DIALLS, rydyn ni'n 
sicr wedi mwynhau gweithio gydag athrawon ledled Ewrop dros y tair blynedd 
diwethaf fel rhan o'r prosiect! 


